
Lidmate in gesprek

Ten spyte van enkele negatiewe antwoorde op die vraag - Sal die NG Kerk bly voortbestaan? – is daar darem ook baie positiewe reaksie. Ons sluit die gesprek oor die voortbestaan van die NG Kerk vandag af met ds Pieter Raath wat sê hy wou nog nooit lewendig begrawe word nie!  
Dooie Kerk?

Kleintyd, langs elke oop graf, het ’n aardige emosie my telkens oorval net by die gedagte van per ongeluk lewendig begrawe te word. Waar tref daardie selfde emosie my nou-die-dag by die lees van die “Briewekolomme” se in memoriam vir die NG Kerk in die ePosduif. Hoeka wou ek uitroep: “Moenie toegooi nie, ons lewe nog!” Maar toe sing ek eerder saggies, tot troos vir myself: “Hou Christus self Sy kerk in stand – vergeefs die hel se woede.” 
Terwyl ek sing dink ek daaraan, hoe wonderlik genadig is dit dat die NG Kerk, deur haar maatskaplike dienste, in 2009 ’n verskil kon maak aan die lewens van 1,2 miljoen mense! In KZN met haar 35,000 lidmate (klein en groot) kon die kerk haar hand, deur die CMD, op die skouers van 42,000 mense lê. Dan is die gewone versorgingswerk, wat daagliks deur gemeentes gedoen word, nog glad nie verreken nie. 
In 2006 is iets soos R600,000,000 deur die kerk se strukture aan maatskaplike versorging en opheffing hanteer. Daar word bereken dat R215,000,000 hiervan uit die kerk se eie fondse was. Dis sonder die sopkombuise en klerebanke en baie ander goed. Na berekening het hierdie bedrae in 2009 gestyg na onderskeidelik R900,000,000 en R315,000,000. 
Hier het ons nog nie eens genoem van hulpverlening aan ander kerke nie. In 1997 was die bedrag al meer as R50,000,000. Latere syfers het ek nie, maar dis waarskynlik nou, 14 jaar later, vêr meer as R200,000,000. Dit is maar ‘n deeltjie van ons dienswerk wat in getalle en bedrae gemeet kan word. Wat van die onmeetbare geestelike arbeid ...
En ek dink: As hulle vandag die NG Kerk wil begrawe sal daar darem seker môre iemand by die graf verbystap wat sal sê: “Oeps, sy het haarself alweer oopgeskop!”

Christus hou Self Sy kerk in stand!

Pieter Raath








